Nafarroako Parlamentuko Mahaiak, 2016ko ekainaren 13an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Geroa Bai, EH Bildu Nafarroa eta Podemos-Ahal Dugu parlamentu-taldeek eta Izquierda-Ezkerrako foru parlamentarien elkarteak aurkezturiko mozioa, zeinaren bidez Nafarroako Gobernua premiatzen baita Lanbide Heziketa eta enplegu politikak modu bateratuan uztartu ditzan eta Lanbide Heziketako ikastetxe integratu berri bat eraiki dezan Baztan-Bidasoa-Urdazubi-Zugarramurdi eskualderako.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2016ko ekainaren 13an

Lehendakaria: Ainhoa Aznárez Igarza

MOZIOAREN TESTUA

Dokumentu hau sinatzen dugun taldeek, Legebiltzarreko Erregelamenduan xedatuaren babesean, honako mozio hau aurkezten dugu, Osoko Bilkuran eztabaidatu eta bozkatzeko. 

Baztan-Bidasoa-Urdazubi-Zugarramurdi eskualdeko egungo Lanbide Heziketak ez ditu alor horretako beharrak asetzen, arrazoi desberdinak direla medio. Batetik, dituen azpiegitura fisikoak egoera tamalgarrian daudelako: eraikinak ez dituzte baldintzak betetzen (teilatu erorketak, instalazio eta baliabide zaharkituak, eta leku eskasia dago), ikastetxeak sakabanatuak daude (Elizondo, Lekaroz, Bera) eta eskaintza akademikoa ez da egungo beharretara egokitua. Bertzetik, ez dago inolako egituraketarik lanbide prestakuntzan eta enpleguan ardurak dituzten agente ezberdinen artean. Doneztebeko Enplegu Agentziak eragin eskasa dauka, enpresa elkarterik ez dago eta eskualdean ordezkaritza duten sindikatu nagusiek ez dute baliabide ekonomikorik prestakuntza eskaintzeko. Horrek guztiak eragiten du lanbide prestakuntza arautuan gabezi larriak izatea eta prestakuntza ez arautua hutsaren hurrengoa izatea.

Azkeneko hamarkadetan, eskualdeko Lanbide Heziketak ez du administrazioen arretarik ez eta inbertsiorik jaso ere. Baztan-Bidasoa-Urdazubi-Zugarramurdi eskualdeko Lanbide Heziketaren beharrak bermatzeko ezinbertzeko jotzen dugu Nafarroako Gobernuaren inplikazio irmoa. Hala, eskatzen diogu ekimen honen alde egin dezala eta bere gain har dezala proiektua errealitate bihurtzeko ardura. Aipatu nahi dugu eskualdeko udal guztiok aho batez atxikimendua emana diogula jadanik Lanbide Heziketako ikastetxe berri bat eraikitzeko proiektuari, jakin badakigulako eskualdearen garapen sozial eta ekonomikoan garrantzi handiko azpiegitura izanen dela, eta uste dugulako ikastetxe berria izanen dela lanbide prestakuntzan eta enpleguan jarduten duten agente guztien erreferente nagusia. 

Arrazoi hauek ikusita, Nafarroako Parlamentuak honako hau eskatzen dio Nafarroako Gobernuari: 

1) Lanbide Heziketa eta enplegu politikak modu bateratuan uztartzea eta behar diren neurriak inplementatzea. 

2) Lanbide Heziketako ikastetxe integratu berri bat eraikitzea eskualdeko erdigunean.

3) Lanbide Heziketako ikastetxe berriak eskualdeko errealitate sozioekonomikoa kontuan izatea, bertako beharretara egokitzen den kalitatezko prestakuntza eskainiz.

4) Lanbide Heziketako ikastetxe berriak euskarazko eskaintza bermatzea, inguruko herrietako ezaugarri eta behar soziolinguistikoak kontuan hartuz. 

